
No 9*.

Prins Willem van Oranje beveelt aan de bevelvoerders

te Utrecht alle regtsvorderingen tegen de geestelijke
personen te staken en hun te laten in het rustig

bezit hunner goederen.

De prince van Orangien, grave van Nassau,
etc., lieutenant generael, elc.

Erentfeste, eersame, manhafte, frome, lieve,
bysondere.

Alsoe onlancx tot onser kennisse gecomen is,
dat daghelycx verscheyden swaricheyden binnen der
stadt Uirecht syn rysende, ter causen, soe 'tschynt,
van den veranderinghe, dewelcke enighe aldaer sou-
den willen stellen over 't bewyndt ende admini-
stratie van de geestelycke goederen, ende wy tselve
in desen tyt het seer periculeus vindende, soe en
hebben wy niet connen onderlaten, Ulieden indachtig
te houden van tgene soe by de naerder unie bin-
nen der stadt Utrecht opgericht ende besloten, als
oock by de religionsvrede ende andersins gehan-
delt ende getracteert is, belangende den religieusen
ende andere geestelycke ende ecclesiastique perso-
nen, soo wel geordent als ongeordent, mans ofte
vrouwen, - professiec maeckende van de roomsche

religie, mitsgaders oock heurlieder goederen, cloos-
teren, conventen ende andere binnen derselver stad:
Utrecht geleghen zynde, Ulieden ontwyfelicken ten vol-
len bekent, te meer reysen geset ende gesloten ge-
weesl te syn, dat men deselve egheen hinder, letse
ofte moegenisse daerinne en zoude doen, maer een
yeder van dien int besit ende gebruyck van syne
goederen laten, ter tyt ende wylen dat by den
Generale Staten alsulcke ordre daerinne soude mo-
ghen worden gestelt als tot welvaren van der
provincie, steden ende particuliere personen nut
ende dienlyck soude worde bevonden. Ende hoe-
wel wy daeromme verhoopt hadden, dat binnen der
stede van Utrecht sulex achtervolcht ende in alles
nagecomen soude geweest zyn, soe syn WY noch-
tans te meer zeyten geloofweerdelicken onderrecht
worden, dat men onlanex binnen der stadt Utrecht
zoude voorgenomen hebben, die geestelycke perso-
nen uyt die possessie van hare goederen te stellen >
om deselve, soe 't schynt, met eenighe alimentatie
te voorsien; maer alsoe sulcx teghen den boven-
genoemde unie, religionsvrede ende andere tracta-
ten aldaer gepasseert gheheelyck is strydende, dat
oock al tselve sonder Lennisse van den staten van
Utrecht ende ons nyet behoort te geschieden, ende
WY voorsien de verscheyden incon'venten, die daer-
uyt entheliken -zouden moghen spruyten, ende

daerom begherende, dat goet tyds alle ongemack
verhoede ende wechgenomen mach worden, wel
wetende doer die goede geneghenheyt die ghylieden
tot goede ruste ende welvaeren van de stadt Utrecht
ende van den geheelen lande draghende zyt, (1)....
enighe meeninghe oock sulex te zyn, is d'oer-
saeck des ons scryven, Ulieden daerby versoeckende
ende des nyet te min amptshalven ernstelick ver-
manende, dat ghylieden tgene voorsz. is, in goede con-
sideratie leggende, van alle vordere proceduren te-
gens de bovengenoemde geestelicke personen ofte heur
goeden desisteert ende doet desisteren ende ophou-
den, sonder deselven binnen der stadt Utrecht,
oyt heure huysen, conventen ofte cloosteren te
stellen ofte te ‘laten stellen, ofte henlieden int ge-
bruycke van hare goederen enich hinder ofte letsel
te doen, ter tyt ende wylen dat wy mits Godts
hulpe personelycken binnen Utrecht comende, ofte
expresselycken yemanden derwaerts ofverdigende,
hierop ende op al tgene des daervan dependeert
alle goede orde tot contentement ende goet genoeghen
van beyde de partheyen gestelt sullen hebben,
Ulieden versekerende, dat soo wy van allen tyden nyet
lievers dat de prosperiteyt, ruste ende enicheyt der
stadt Utrecht, ende hebben gesien oock nemmer-

(1) Deze plaats is in het afschrift oningevuld gelaten.

meer onderlaten en sullen, het welvaeren derselver
ende van allen den goeden inwoonderen van-dien
paer ons wterste vermoghen te vorderen. Beghe-
rende daeromme andermael, dat ons versoeck ende
goede meninghe, hier boven verhaelt, oock worde
achtervolcht. Ende hiermede,

Erentfeste, eersame, manhaften, vrome, lieve,
bysundere, zyt Gode bevolen. Gescreven tot Am- .
sterdam den 20. dach Marty 1581. Ende onder
stont geschreven: Ulieder zeer goede vrundt, on-

derteeckent :
GUILLEAUME DE Nassav.

Ende buyten op de rugge van deze missive stondt
geschreven: Die erentfesten, eersamen, manhaf-
ten, vroomen, onsen lieven bysonderen capiteynen
ende bevelhebberen der stadt van Utrecht. Onder
stont noch geschreven: Gecoll. is dese copie teghen
het principale ende daermede t’accorderen, bevon-
den by my notaris onderscreven by den hove pro-
vinciael t'Utrecht geadmitteert ende onderteeckent:

Jo. Jomannis, notaris subst.
Gecoll. jegens dvoorsz. copie is deze daer-
mede bevonden t'accorderen in kennisse van
myn onderscr. notaris by den hove s conincx
t'Utrecht geadmitteert,
OMmEN , notaris admissus (1581) sbst.

